
ᐋ.ᐋ. ᐃᓕᓐᓄᑦ ᐊᑐᕐᓂᖃᕈᓐᓇᐸ? 
 

ᐊᐱᕐᓲᑏᑦ ᖁᓕᓪᓗ ᒪᕐᕈᓗᐃᑦ ᐃᕝᕕᑦ ᑭᓯᐊᓂ ᑭᐅᒍᓐᓇᑕᑎᑦ 
 
ᐋ.ᐋ. ᐃᓕᓐᓄᑦ ᐊᑐᕐᓂᖃᕈᓐᓇᐸ? 
 
ᐃᕝᕕᑦ ᑭᓯᐊᓂ ᑐᑭᑖᕈᓐᓇᑐᑑᕗᑎᑦ ᐆᑦᑐᕈᒪᒻᒪᖔᑉᐱᑦ ᐋ.ᐋ-ᒥᒃ 
ᐃᑲᔪᕐᓯᔭᐅᕋᔭᕐᑐᕆᒻᒪᖔᑉᐱᓗ ᑕᒪᑐᒧᖓ. 
 
ᐅᕙᒍᑦ ᐋ.ᐋ-ᒦᑦᑐᒍᑦ ᑕᕝᕙᓃᓚᕿᕗᒍᑦ ᐃᒻᒥᓂᒃ ᓴᐱᓕᕐᓂᑰᒐᑦᑕ ᐃᒥᐊᓗᒻᒥᒃ 
ᓵᓚᖃᕐᓯᒪᒐᓱᐊᕆᐊᒥᒃ. ᐃᓕᑕᕐᓯᒍᒪᖕᖏᓗᑐᕐᓯᒪᕗᒍᑦ ᓈᒻᒪᓈᕐᓗᒍ ᐅᓗᕆᐊᓇᖕᖏᑐᒥᒃ 
ᐃᒥᐊᓗᕐᖃᔭᖕᖏᓂᑦᑎᓂᒃ. ᑐᓴᕐᓂᑰᕗᒍᑦ ᐋ.ᐋ-ᒥᒃ ᐃᓚᐅᔪᓂᒃ ᐅᕙᒍᑦ ᖃᓂᒪᐅᓯᖃᕆᐊᑦᑎᓂᒃ. 
(ᑌᒫᒃ ᐃᓱᒪᓯᒪᕗᒍᑦ ᐊᕐᕌᒍᓂᒃ ᐊᒥᓱᓂᒃ) ᖃᐅᔨᒪᕗᒍᑦ ᐃᓄᐃᑦ ᐊᒥᓱᑦ ᐅᖁᒣᒋᔭᖃᕐᓯᒪᒻᒪᑕ 
ᐅᕙᒍᑦᑕᐅᖅ ᐊᑐᕐᓯᒪᒻᒥᔭᑦᑎᓂᒃ ᐃᓕᕋᓱᓐᓂᒥᒃ ᐃᓄᑑᓗᐊᕐᓂᒥᒃ ᓂᕆᐅᓐᓂᕈᑎᓯᒪᓂᕐᒥᓗ. 
ᐅᕙᒍᓪᓕ ᖃᐅᔨᒪᓕᕐᑐᒍᑦ ᑌᒣᑦᑐᓂᒃ ᐃᓱᒪᔮᕈᑎᖃᓚᕿᓐᓂᕋᑦᑕ ᖃᓂᒪᒋᔭᖃᕐᓂᑯᑦᑎᓄᑦ 
ᐋᖕᖓᔮᑦᑎᐅᓂᕐᒥᒃ. 
 
ᑐᑭᑖᕆᐊᕐᓯᒪᓕᕐᑐᒍᓪᓕ ᑕᐅᑐᒋᐊᑦᓯᐊᕈᒪᓕᕐᓱᑕ ᐃᒥᐊᓗᒃ ᐅᕙᑦᑎᓂᒃ 
ᖃᓄᐃᓕᖕᙰᑎᑦᓯᒪᒻᒪᖔᑦ. ᒪᑯᐊᒍᕗᑕᒐ ᐊᐃᕐᓲᑏᑦ ᑭᐅᒐᓱᐊᕐᓯᒪᔭᕗᑦ ᓱᓕᑦᓯᐊᕋᓱᐊᕐᓱᑕ. 
ᑭᐅᓐᓂᕈᑦᑕ ᐊᖏᕐᓗᑕ ᓯᑕᒪᓂᒃ ᐅᖓᑖᓄᓪᓘᓃᑦ ᐊᐱᕐᓲᑎᓂᒃ ᐱᔭᕆᐊᑦᑐᓯᒪᔪᒻᒪᕆᐅᕗᒍᑦ 
ᐃᒥᐊᓗᑉᐸᓂᑦᑎᓂᒃ. ᐊᑏᓕ ᖃᓄᓪᓗᐊᑎᒋᒃ ᐱᓂᐊᕐᒪᖔᑉᐱᑦ ᐊᐅᓚᔨᒋᑦ 
ᖃᖕᖑᓇᕐᑐᖃᑦᔭᖏᒻᒪᑦ ᓱᕐᖁᐃᓯᒋᐊᓪᓚᕆᑦᑐᖃᕈᓂ ᐱᓀᓗᑕᖃᓕᕐᒪᖔᑉᐱᑦ. 
 

1. ᑐᑭᑖᓚᐅᕐᓯᒪᕖᑦ ᐃᒥᐊᓗᖃᑦᑕᓂᐊᕈᓐᓀᓂᕋᕐᓱᑎᑦ ᐱᓇᓱᐊᕈᓯᓕᒫᒥ ᓈᔨᓗᑎᑦ 
ᓱᓇᐅᕝᕙ ᐅᓪᓘᒃ ᒪᕐᕈᐃᓈᒃ ᐊᓂᒍᕐᐸᓃᒃ ᐱᒋᓯᒌᓚᖓᒻᒥᓱᒍ? 

ᐋ   ᐊᐅᑲ 
 

ᐊᒥᓲᓂᕐᓴᐅᕗᒍᑦ ᐋ-ᐋ-ᒦᑦᑐᒍᑦ ᐊᒥᓱᕕᑦᓱᑕ ᓱᓕᓚᖓᓂᕋᕐᓱᑕ ᐅᖃᒻᒪᕆᖃᑦᑕᓯᒪᔪᒍᑦ 
ᐃᒻᒥᓄᑦ ᐃᓚᑦᑎᓄᓪᓗ. ᑭᓯᐊᓂ ᓱᓕᑎᑦᓯᒍᓐᓇᓯᒪᖕᖏᑐᒍᑦ. ᐊᓱᐃᓛ ᐋ-ᐋ-ᒧᑦ ᐁᒐᑦᑕ 
ᐅᖃᐅᑎᔭᐅᓯᒪᔪᒍᑦ ᐊᑏ ᐃᒥᐊᓗᑦᑌᓕᕋᓱᐊᓚᐅᕆᑦ ᐅᓪᓗᒥᑐᐃᓐᓇᐅᓃᑦ. 
(ᐃᒥᐊᓗᓚᖓᖕᖏᑯᕕᑦ ᐅᓪᓗᒥ, ᐋᖕᖓᔮᓕᓚᖓᑦᔭᖏᓪᓚᑎᑦ ᐅᓪᓗᒥ). 

 
 
 



2. ᐃᓄᓐᓄᑦ ᐃᑉᐱᒋᔭᐅᒍᒪᓲᒍᑦᔭᖏᓪᓚᑎᑦ ᐃᒥᐊᓗᑉᐸᓂᕐᐱᑦ ᒥᑦᓵᓄᑦ 
ᐃᓂᕐᑎᑕᐅᒍᑦᔭᓇᓗ? 

 
ᐋ      ᐊᐅᑲ 

 
ᐋ-ᐋ-ᒥᑦ ᑭᓇᒥᓪᓘᓃᑦ ᐃᓂᕐᑎᕆᓲᒍᑦᔭᖏᓪᓚᒍᑦ ᐅᖑᒪᑦᓯᐅᑎᖃᓲᒍᒐᑕᓗ ᐃᓅᑉ 
ᖃᓄᐃᒍᒪᐅᑎᓕᒫᖏᓐᓂᒃ. ᐅᖄᔭᑐᐊᖃᓲᒍᕗᒍᑦ ᓇᒻᒥᓂᖅ ᐃᒥᐊᓗᓲᖑᓂᑦᑎᓂᒃ 
ᓱᒃᑯᓚᕿᐅᑎᕕᓂᑦᑎᓂᓪᓗ ᖃᓄᕐᓗ ᓄᕐᖃᕈᓐᓇᓯᓐᓂᒪᖔᑦᑕ. ᐃᓕᓐᓂᒃ ᐃᑲᔪᒍᒪᕗᒍᑦ 
ᐅᕙᑦᑎᓄᑦ ᐃᑲᔪᕐᑕᐅᕈᒪᑐᐊᕈᕕᑦ. 

 
3. ᐊᓯᑦᔨᓚᐅᕐᓯᒪᕖᑦ ᐃᒥᐊᓗᑉᐸᑕᑐᖃᕐᓃᕕᑦ ᐊᑦᔨᒋᖕᖏᑕᖔᖓᓂᒃ 

ᐃᒥᖃᑦᑕᖔᕋᓱᐊᓯᑦᓱᑎᑦ ᐋᖕᖓᔮᓕᕐᑕᐅᑎᒋᖕᖏᓂᕐᓴᕆᒐᔭᕆᐊᖓ 
ᐆᑦᑐᕋᐅᑎᒋᑦᓱᒍ? 
 

                   ᐋ      ᐊᐅᑲ 
 

ᖃᓄᑐᐃᓐᓇᓗᑐᑦᓯᐊᖅ ᐊᑦᔨᒌᖕᖏᑐᓂᒃ ᐆᑦᑐᓯᒪᕗᒍᑦ. ᐃᒥᐊᓗᑦᑕᑎᓐᓂᒃ 
ᓴᖕᖐᓕᑎᕆᕙᑦᓱᑕ, ᐱᐊᑐᑐᐃᓐᓇᕋᓱᐊᕐᐸᓱᑕ ᐅᐊᕈᑦᓯᓯᒪᔪᓐᓂᓗ ᐃᒥᕐᑌᓕᕙᑦᓱᑕ 
ᐱᓇᓱᐊᕈᓯᐅᓪᓗ ᓄᖕᖑᐊᓂ ᑭᓯᐊᓂ ᐃᒥᐊᓗᕝᕕᑐᐊᖃᕋᓱᐊᕐᐸᓱᑕ. ᑌᔭᐅᒍᓐᓇᑐᓕᒫᓂᒃ 
ᐆᑦᑐᖃᑦᑕᓯᒪᕗᒍᑦ. ᑭᓯᐊᓂᐊᓗᒃ ᐃᒥᕐᓂᕈᑦᑕ ᓱᓇᑐᐃᓐᓇᒥᒃ ᐃᒥᐊᓗᑦᑕᓕᒐᓛᐱᒻᒥᒃ, 
ᐋᖕᖓᔮᓕᖕᖏᕕᖃᕐᓯᒪᖕᖏᓚᒍᑦ ᓴᐅᑎᒋᓚᐅᖕᖏᑲᓗᐊᕋᑦᑕ.  

 
4. ᑐᐸᒍᒥᑖᕆᐊᖃᓚᐅᕐᓯᒪᕖᑦ ᐃᒥᐊᓗᒻᒥᒃ ᑕᕝᕙᓂ ᐊᕐᕌᒎᑉ ᐃᓚᖓᓂ? 

ᐋ      ᐊᐅᑲ 
 

ᐃᒥᐊᓗᒻᒥᒃ ᐱᒋᐊᕈᒥᑖᕆᐊᖃᕐᐸᐱᑦ ᓴᔪᕇᒃᑯᓯᒋᐊᖃᕐᐸᐱᓪᓘᓃᑦ ᑌᒣᒃᑯᕕᑦ 
ᓱᕐᖁᐃᒍᑎᓪᓗᑑᕗᖅ ᐃᒥᐊᓗᒻᒥᒃ ᐊᑐᕐᓂᐱᑦ ᓇᓛᒎᑦᔭᒍᓐᓀᓂᖓᓂᒃ. 

 
5. ᑐᓱᕙᑉᐱᑦ ᐃᓄᓐᓂᒃ ᐃᒥᐊᓗᒍᓐᓇᑐᓂᒃ ᓱᒃᑯᐊᕿᕈᑎᒋᓂᐊᕐᓇᕈ? 

ᐋ.    ᐊᐅᑲ 
 

ᖃᖓᒃᑯᑦ ᐃᓱᒪᓯᒪᔪᐃᓐᓇᒐᓚᐅᕗᒍᑦ ᓱᒧᑦ ᐊᑦᔨᐅᔭᖏᒻᒪᖔᑦᑕ ᐃᓄᓐᓂᒃ 
ᒪᑭᑕᑦᓯᐊᕈᑎᖃᕐᑐᓂᒃ    ᐱᔪᒪᒍᑎᒃ ᐱᔪᒪᖕᖏᑯᑎᓪᓗᓃᑦ ᐃᒥᐊᓗᒻᒥᒃ ᓵᓚᐅᒪᒍᑎᒋᓇᒍ 

 



 
6. ᐱᓀᓗᑕᖃᖃᑦᑕᓯᒪᓕᕐᕿᑦ ᐃᒥᐊᓗᓐᓂᐱᑦ ᑌᒣᑎᓚᕿᔭᖏᓐᓂᒃ ᑕᕝᕙᓂ ᐊᕐᕌᒎᑉ 

ᐃᓚᖓᓂ? 
ᐋ     ᐊᐅᑲ 

 
ᐊᑏᑦ ᓱᓕᒐᓱᐊᑦᓯᐊᕈᑎᒋᒍᒃ ᐋᓐᓂᐊᓯᐅᕐᑎᒪᕇᑦ ᐅᖃᕐᓯᒪᕗᑦ ᐱᓀᓗᑕᖃᓕᕐᓗᑎᒎᖅ 
ᐃᒥᐊᓗᒻᒥᒃ ᐃᒥᐊᓗᑐᐃᓐᓇᖏᓐᓇᐸᒃᑯᕕᑦ ᓱᒃᑯᐸᓪᓕᐊᑐᐃᓐᓇᓚᖓᕗᑎᑦ 
ᐱᐅᓯᕙᓪᓕᐊᖔᓚᖓᑦᔭᓇᒃ. ᓯᐊᕈᒋᐊᖅ ᑐᖁᕈᑎᒋᕋᑕᓛᕐᓱᒍ ᑲᒪᒋᔭᐅᕕᒻᒥᓘᓐᓃᑦ 
ᓅᓱᐃᑦᑐᖑᕈᑎᒋᓗᒍ ᐃᓅᓯᕐᐱᑦ ᐊᒥᐊᒃᑯᓕᒫᖓᓂᒃ. ᑕᒐ ᐊᓐᓇᕕᑦᓴᑑᕗᖅ ᐃᒥᐊᓗᒻᒥᒃ 
ᓄᕐᖃᐅᔨᓂᖅ. 

 
7. ᐃᒥᐊᓗᑉᐸᓃᑦ ᓱᒃᑯᖓᐅᑎᑕᖃᕐᑎᓯᕙᓕᕐᖃ ᐊᓂᕐᕋᓂ? 

ᐋ     ᐊᐅᑲ 
 

ᓯᕗᓂᖓᓂ ᐋ-ᐋ-ᓄᑦ ᐃᓚᒋᓕᐅᑎᓚᐅᕋᑕ ᐅᖃᕐᑐᐃᓇᒐᓚᐅᖃᑦᑕᓯᒪᕗᒍᑦ 
ᐊᓂᕐᕋᒥᐅᑕᑦᑎᓂᒃ ᐃᓱᐃᓗᑕᑦᑎᓂᓗ ᐊᓂᕐᕋᑎᓐᓂ ᐃᒥᐊᓗᓚᕿᐅᑎᖃᕐᓂᕋᕐᓱᑕ. 
ᑌᑦᓱᒪᓂ ᑕᑯᒍᓐᓇᓯᒪᖕᖏᓚᒍᑦ ᐃᒥᐊᓗᖃᑦᑕᓂᑦᑕ ᓱᒃᑯᑎᕆᕙᓪᓕᐊᖔᕐᓂᖓᓂᒃ 
ᓱᓇᓕᒫᓂᒃ. ᐃᒥᐊᓗᑉᐸᓂᖅ ᐋᕐᕿᒍᑕᐅᓚᐅᕐᓯᒪᑦᔭᖏᓪᓚᖅ ᐃᓱᐃᓗᑕᓂᒃ ᓇᓂᓪᓘᓃᑦ 
ᖃᖓᓪᓘᓃᑦ. 

 
8. ᐃᒥᐊᓗᒐᓴᓂᒃ ᐱᒋᐊᓪᓚᒐᑦᓴᓯᐅᒪᓲᒍᕕᑦ ᐊᒥᓱᓂᒃ ᓱᒥᓂᑯᒧᑦ ᐱᔭᕋᓗᐊᕐᓂ? 

 

ᐋ    ᐊᐅᑲ 
 

ᓯᕗᓂᖓᓂ ᐱᔭᕆᐊᑭᓪᓕᒍᑎᑦᑎᓂᒃ ᐃᒥᐊᓗᕐᖄᐸᓚᐅᕐᖁᒍᑦ ᖃᓂᐅᕈᑎᒋᑦᓱᒋᑦ 
ᐃᒥᐊᓗᑦᑐᓂᒃ ᐱᑕᖃᑦᓯᐊᓚᖓᔪᕆᑦᓯᖏᑐᐊᕋᑦᑕ. ᐃᒥᐊᓗᐃᓪᓗ ᒪᓂᑎᕐᑕᐅᓂᖏᑦ 
ᓱᒃᑫᓗᐊᕆᑐᐊᕋᑦᑎᒋᑦ ᓅᑉᐸᓚᐅᕐᖁᒍᑦ ᐊᓯᐊᓄᑦ ᐃᒥᐊᓗᓪᓗᐊᓇᕐᓂᓴᕐᒧᑦ. 

 
9. ᐃᒻᒥᓂᒃ ᐅᖃᐅᑦᔪᓲᒍᕕᑦ ᐃᒥᐊᓗᒻᒥᒃ ᓄᕐᖃᑐᐃᓐᓇᕆᐊᖃᕐᓂᕋᕐᓱᑎᑦ ᖃᖓᑐᐃᓐᓇᖅ 

ᕈᒪᓕᑐᐊᕈᕕᑦ, ᓱᓇᐅᕝᕙ ᐋᖕᖓᔮᓕᕐᑕᑐᐃᓐᓇᓚᖓᑦᓱᑎᑦ ᑌᒣᒍᒪᖕᖏᓕᕋᑕᕐᓱᑎᑦ? 
 

ᐋ  ᐊᐅᑲ 
 

ᐊᒥᓱᑎᒍᑦ ᐃᒻᒥᓂᒃ ᐅᐃᕖᕐᕆᓯᒪᕗᒍᑦ ᐃᒥᐊᓗᓲᖑᔪᕆᑦᓱᑕ ᐅᕙᒍᑦ ᐱᔪᒪᒐᑦᑕ ᑭᓯᐊᓂ. 
ᐃᓚᒋᓕᐅᑎᓯᒪᓕᕐᓱᑕ ᐋ-ᐋ-ᒧᑦ ᖃᐅᔨᓯᒪᓕᕐᖁᒍᑦ ᐃᒥᐊᓗᓯᒋᐊᕐᓂᕈᑦᑕ 
ᓄᕐᖃᒍᓐᓇᒋᓲᖑᓂᑦᑎᓂᒃ. 



 
10. ᑭᖓᕃᓚᐅᕐᓯᒪᕖᑦ ᐁᖕᖏᑑᓚᐅᕐᓯᒪᕕᓪᓘᓃᑦ ᐅᓪᓗᐃᑦ ᓇᓪᓕᐊᓂ ᐱᓇᓱᕝᕕᓄᑦ 

ᐃᓕᓐᓂᐊᕕᓐᓄᓘᓐᓃᑦ ᐃᒥᐊᓗᓗᐊᕐᓂᕕᓂᕐᓄᑦ? 
ᐋ     ᐊᐅᑲ 

 
ᐃᒻᒥᓄᓪᓕ ᑭᓪᓕᖃᕐᓯᒪᓕᑌᓐᓇᖁᒍᑦ ᒫᓐᓇ ᑭᓯᐊᓂ ᖃᓂᒪᓂᕋᖃᑦᑕᓯᒪᒐᑦᑕ 
ᐊᒥᓱᕕᒻᒪᕆᑦᓱᑕ ᓱᓕᑦᔭᖏᒻᒪᕆᑦᓱᑕ. ᐋᖕᖓᔮᓐᓂᕕᓂᕐᒧᑦ ᐃᒥᐊᓗᖕᖑᔪᐊᓘᑦᓱᑕ 
ᐋᖕᖓᔮᑦᑐᐊᓘᑦᓱᑕᓘᓐᓃᑦ ᖃᓂᒪᓂᕋᕐᓂᒥᒃ ᐸᑦᓯᑎᖃᖕᖑᐊᖃᑦᑕᓯᒪᕗᒍᑦ. 

 
11. ᐊᐅᓚᔨᒍᓐᓀᓚᕿᓲᒍᕕᑦ ᐃᒥᐊᓗᑦᓯᒪᑦᓱᑎᑦ? 

            ᐋ     ᐊᐅᑲ 
     

ᐊᐅᓚᔨᒍᓐᓀᓚᕿᓲᒍᕗᒍᑦ ᐃᒥᐊᓗᑦᑐᒪᕆᐊᓗᑐᐃᓐᓇᐅᓕᑐᐊᕋᑦᑕ ᐃᑲᐅᕐᓂᓂ 
ᑫᕙᓪᓚᒍᓯᕐᓂ ᐊᒥᓱᓂᒃ ᐅᓪᓗᓂᓪᓘᓃᑦ ᐊᒥᓱᓂᒃ ᐊᐅᓚᔨᓐᓇᒋᓪᓗ ᓱᕕᕕᓂᕆᒻᒪᖔᑦᑎᒋ. 
ᐋ-ᐋ-ᒦᖃᑕᐅᕙᓕᕐᓱᑕᓕ ᑐᑭᓯᓯᒪᕗᒍᑦ ᑌᒣᓐᓂᐅᑉ ᓇᓗᓀᕈᑎᓪᓚᕆᐅᒋᐊᖓᓂᒃ 
ᐋᖓᔮᑦᑎᐅᓂᐅᑉ ᐃᒥᐊᓗᒻᒧᑦ. 

 
12. ᐃᑉᒋᔭᖃᓚᐅᕐᓯᒪᕖᑦ ᐃᓅᓯᕐᐱᑦ ᐃᓱᐊᕐᓂᓴᐅᕋᔭᕆᐊᖓᓂᒃ  ᐃᒥᐊᓗᖃᑦᑕᕈᓐᓀᕈᕕᑦ? 

 
ᐋ      ᐊᐅᑲ 
 

 ᐊᒥᓱᑎᒍᑦ ᐃᒥᐊᓗᓲᖕᖑᓯᒪᕗᖑᑦ ᐃᒥᐊᓗᒃ ᐃᓅᓯᑦᑎᓂ ᐃᓱᐊᕐᓯᐅᒦᔪᖁᑎᒋᑦᓱᒍ 
ᐊᓐᓂᑭᑦᑑᒐᓗᐊᒥᒃ. ᐋ-ᐋ-ᒧᓪᓕ ᑎᑭᐅᑎᑐᐃᓐᓇᕋᑕᕈᑎᑦᑎᓂᒃ ᒥᑭᒋᐊᕐᓯᒪᔪᕐᑎᑐᑦ 
ᐃᒥᐊᓗᒻᒥᒃ ᐱᐅᓯᖃᕐᓯᒪᕗᒍᑦ. ᐃᒥᐊᓗᑉᐸᓕᕐᓱᑕ ᐃᓅᒐᓱᐊᕈᑎᒋᑦᓱᒍ, 
ᐃᓅᒐᓱᐊᓕᕐᓱᑕᓗ ᐃᒥᐊᓗᑉᐸᒍᒪᒧᑦ. ᐊᕆᐅᑦᓯᓗᑐᕐᓯᒪᕗᒍᑦ ᓱᒃᑯᕈᒐᓱᐊᕐᓂᒥᒃ 
ᐃᓱᒪᒃᑯᓗ ᑕᖃᒣᓐᓇᓂᕐᒥᒃ. 
 
 
ᐋ.ᐋ ᐃᓅᓯᕐᐱᑦ ᐃᓱᐊᖕᖏᒍᑎᓕᒫᖏᓐᓂᒃ ᐋᕐᕿᒍᓐᓇᓂᕋᑦᔭᖏᓪᓚᖅ. 
ᑕᑯᑎᑦᓯᒍᓐᓇᒐᓗᐊᕐᑐᒍᑦ ᖃᓄᐃᓘᕐᓱᑕ ᐃᓅᒐᓱᐊᓕᕐᒪᖔᑕ ᐃᒥᐊᓗᑉᐸᒍᓐᓀᓱᑕ 
ᐅᓪᓗᐃᑦ ᐊᑕᐅᑦᓯᑳᕐᑎᑐᒥᒃ ᓈᕙᑦᓱᒋᑦ. ᕿᒣᒪᒐᓱᐊᓕᕐᑐᒍᑦ ᑌᑦᓱᒥᖓ ᓯᕗᓪᓕᒥᒃ 
ᐃᒥᐊᓗᒋᐊᖕᖓᕋᔭᕐᑕᑎᓐᓂᒃ. ᐃᒥᐊᓗᒃ ᓯᕗᓪᓕᐹᖅ ᐃᓴᑦᑕᐅᖏᑐᐊᕈᓂ 
ᑭᖑᓕᖓᕈᓐᓇᖏᒻᒪᑦ ᖁᓕᓂᒃ. ᐃᒥᐊᓗᓪᓗ ᑲᒪᒋᖕᖏᓕᑐᐊᕋᑦᑎᒍ ᖃᐅᔨᓯᒪᕗᒍᑦ 
ᐃᓅᓯᖅ ᐱᔭᕐᓂᓂᕐᓴᐅᒪᕆᒻᒪᑦ. 



 

ᖃᑦᓯᕌᕐᐱᑦ? 
 
ᑭᐊᑫᓐᓇᖀᑦ ᐊᖏᕐᓱᑎᑦ ᓯᑕᒪᓂᒃ ᐅᓄᕐᓂᓴᓂᓪᓘᓃᑦ? ᑌᒣᒃᑯᕕᑦ ᐱᓀᓗᑕᖃᕐᖁᓕᕐᖁᑎᑦ 
ᐃᒥᐊᓗᒻᒥᒃ. ᓱᒧᓪᓕ ᑌᒫᒃ ᐅᖃᕐᐱᑕ ᐃᒣᒻᒪᑦ ᓴᐅᑎᓐᑏᑦ ᐊᒥᓱᐃᑦ ᐃᓄᐃᑦ ᐋ-ᐋ-ᒦᑦᑐᑦ 
ᑕᒪᑐᒥᖓ ᓱᕐᖁᐃᓯᓯᒪᓕᕐᒪᑕ ᐊᕐᕌᒍᓂᒃ ᐊᒥᓱᓂᒃ. ᓇᒻᒥᓂᕐᒥᑕ ᓱᓪᓕᑕᐅᒍᑎᖏᓐᓂᒃ 
ᖃᐅᔨᓯᒪᓕᕐᑐᒍᓪᓕ ᐊᔪᕐᓇᑐᑎᒎᒐᓗᐊᖅ. 
 
ᑭᓯᐊᓂᓕᑦᑕᐅᖅ ᐃᕝᕕᑦ ᑭᓯᐊᓂᑦᓯᐊᖅ ᑐᑭᑖᕈᓐᓇᐳᑎᑦ ᐋ-ᐋ-ᒥᒃ ᐃᓕᓐᓄᑦ 
ᐊᑐᕐᓂᖃᕈᓐᓇᑐᕆᒪᖔᑉᐱᐅᖅ. ᐃᓱᒣᑦ ᐊᒻᒪᖏᓐᓇᑎᕋᓱᐊᕈᖅ ᑕᒪᑐᒪ ᒥᑦᓵᓄᑦ. ᑕᒪᑐᒥᖓ 
ᐊᖏᕈᕕᑦ ᖁᕕᐊᕆᔭᖃᕋᔭᕐᐳᒍᑦ ᐅᓐᓂᑑᑦᔨᒋᐊᒥᒃ ᖃᓄᕐᓕ ᐅᕙᒍᑦ ᓄᕐᖃᐅᔨᒍᓐᓇᓯᓯᒪᒻᒪᖔᑦᑕ 
ᐃᒥᐊᓗᓐᓂᒥᒃ. ᐊᑏ ᐅᖄᓚᑐᐃᓐᓇᕆᐊᖃᕐᐳᑎᑦ ᐅᕙᑦᑎᓄᑦ. 
 
ᑖᒃᑯᐊ ᐊᓪᓚᓯᒪᔪᑦ ᐋ-ᐋ ᐱᒍᑦᔨᕕᖓᓂ ᐱᓯᒪᕗᑦ ᑲᑎᒪᓂᕐᔪᐊᒥ ᐊᖏᕈᑕᐅᒪᑦᓱᑎᒃ. 
 
ᐅᕙᖓ ᓵᒐᑦᓴᐅᕗᖓ. 
 
ᑭᓇᑐᐃᓐᓇᖅ ᓇᓂᑐᐃᓐᓇᐅᒐᓗᐊᕐᐸᑦ ᐃᑲᔪᕐᑕᐅᒍᒪᓂᕐᒥᓂᒃ ᕿᓂᕐᐸᑦ ᐋ-ᐋ ᐊᒡᒐᖏᓐᓂᒃ 
ᐃᓴᒻᒥᓭᓐᓇᖁᔨᕗᖓ ᑕᒪᓐᓇᓗ ᐱᑦᔪᑎᒋᓗᒍ: ᐅᕙᖓ ᓵᒐᑦᓴᐅᕗᖓ. 
 
 
  



ᐊᕙᑏᑦ ᐊᐱᕐᓲᑏᑦ: ᐋᖕᖓᔮᑦᑎᐅᕕᑦ 
 

1. ᐱᓇᓱᖕᖏᓚᕿᖃᑦᑕᓯᒪᕕᑦ ᐃᒥᐊᓗᒃ ᐱᑦᔪᑎᒋᑦᓱᒍ 
2. ᐃᒥᐊᓗᑉᐸᓂᕐᒧᑦ ᖁᕕᐊᓇᖕᖏᑐᖃᓚᕿᕙᑉᐱᑦ ᐊᓂᕐᕋᓂ 
3. ᑲᖕᖑᑕᐅᒧᑦ ᐃᓄᓐᓂᒃ (ᐃᓄᕐᕿᑑᒧᑦ) ᐃᒥᐊᓗᓚᕿᕙᑉᐱᑦ 
4. ᐃᒥᐊᓗᓗᐊᕐᐸᓂᕐᒧᑦ ᐃᓄᓐᓄ ᓲᓱᒋᔭᐅᖕᖏᓕᐅᒪᓯᒪᕕᑦ 
5. ᐅᒡᒍᐊᓂᕐᒥᒃ ᐃᑉᐱᒍᓱᓚᐅᕐᓯᒪᕕᑦ ᐃᒥᐊᓗᓐᓂᐱᑦ ᑭᖑᓂᖓᓂ 
6. ᑭᓇᐅᔭᕐᒥᒃ ᐊᔪᕐᐃᓴᓚᕿᖃᑦᑕᓯᒪᕕᑦ ᐃᒥᐊᓗᒃ ᐱᑦᔪᑎᒋᑦᓱᒍ 
7. ᐃᓅᖃᑎᑦᓴᔭᕆᖕᖏᓂᕐᓴᑎᑦ ᖃᓄᑐᐃᓐᓇᕈᐊᕐᓇᑐᒥᒃ ᓇᔪᕐᐸᐱᒋᑦ 

ᐃᒥᐊᓗᓕᑐᐊᕈᕕᑦ 
8. ᐃᒥᐊᓗᖃᑦᑕᓃᑦ ᑲᒪᑦᓯᐊᕈᓐᓀᕈᑎᒋᕙᑉᐱᐅᖅ ᐃᓚᑎᓐᓂᒃ 
9. ᑲᑦᓱᙰᓐᓃᑦ ᐱᓇᓱᐊᕈᒪᓂᕐᒧᑦ ᒥᑭᓕᐅᒥᓯᒪᕙ ᐃᒥᐊᓗᑉᐸᓕᕐᓱᑎᑦ 
10. ᐱᔪᒪᓪᓕᑐᓕᓲᒍᕕᑦ ᐃᒥᐊᓗᒻᒥᒃ ᐅᓪᓘᑉ ᓱᑯᑦᓯᐊᓂ 
11. ᐃᒥᐊᓗᒍᒪᓪᓕᖏᓐᓇᓲᒍᕕᑦ ᐊᖃᒍᐊᓂ ᐃᒥᓚᐅᕋᓗᐊᕐᓱᑎᑦ 
12. ᐃᒥᐊᓗᒻᒥᒃ ᐊᑐᕐᓂᓄᑦ ᓯᓂᑦᓯᐊᕈᓐᓀᓕᖃᑦᑕᓯᒪᕕᑦ 
13. ᐱᓇᓱᐊᕈᓐᓇᓃᑦ ᓲᖕᖏᓕᓯᒪᕙ ᐃᒥᐊᓗᑉᐸᓕᕐᓱᑎᑦ 
14. ᐃᒥᐊᓗᖕᑉᐸᓂᕐᓄᑦ ᐱᓇᓱᒉᑦ ᐊᑦᑕᓇᕐᑐᒦᓯᒪᓕᕐᖃ 
15. ᐃᒥᐊᓗᓚᕿᕙᑉᐱᑦ ᐃᓱᒫᓗᓐᓇᑐᓂᒃ ᐳᐃᒎᒪᒍᒪᑦᓱᑎᑦ 
16. ᐃᓄᑑᑦᓱᑎᑦ ᐃᒥᐊᓗᕙᑉᐱᑦ 
17. ᐊᐅᓚᔨᓚᕿᒍᓐᓀᓚᐅᕐᓯᒪᕕᑦ ᐃᒥᐊᓗᓗᐊᕐᓂᒧᑦ 
18. ᐊᓐᓂᐊᓯᐅᕐᑎᒪᕆᑦᓯᓄᑦ ᑲᒪᒋᔭᐅᒋᐊᓚᕿᓚᐅᕐᓯᒪᕕᑦ ᐃᒥᐊᓗᓗᐊᕐᓃᑦ 

ᐱᑦᔪᑎᒋᓗᒍ 
19. ᐃᒥᐊᓗᑉᐸᐱᑦ ᐃᒻᒥᓂᒃ ᐊᖏᓪᓕᑎᓂᕐᓴᐅᒍᒪᓂᑯᒧᑦ (ᐃᓕᕋᓱᖕᖏᓂᕐᓴᐅᒍᒪᒧᑦ 

ᐊᓯᓐᓃᕕᑦ) 
20. ᐋᓐᓂᐊᕕᒻᒧᓘᓐᓃᑦ ᑲᒪᒋᔭᐅᕕᒻᒧᓘᓐᓃᑦ ᐁᒋᐊᖃᓚᕿᓚᐅᕐᓯᒪᕖᑦ 

ᐃᒥᐊᓗᓗᐊᕐᐸᓂᖅ ᐱᑦᔪᑎᒋᑦᓱᒍ 
 
 
 
ᑭᐅᒍᕕᑦ ᐊᑕᐅᓯᕐᒥᒃ ᐊᖏᕐᓗᒍ - ᓯᓚᑦᑐᕆᐊᕐᑐᓴᐅᕗᑎᑦ ᐃᒥᐊᓗᒃ ᐱᑦᔪᑎᒋᓗᒍ 
ᑭᐅᒍᕕᑦ ᒪᕐᕉᓂᒃ ᐊᖏᕐᓗᒋᑦ - ᐋᖕᖓᔮᑦᑎᐅᕗᑎᑦ 
ᑭᐅᒍᕕᑦ ᐱᖓᓱᓂᒃ ᐊᖏᕐᓗᒋᑦ - ᓱᕐᖁᐃᓯᐊᕐᑐᒥᒃ ᐋᖕᖓᔮᑦᑎᐅᕗᑎᑦ 


